
Müsahibimiz Milli Məclisin deputatı, Azərbaycan Respublikasının 
Prezidenti yanında Dövlət İdarəçilik Akademiyasının professoru, 
siyasi elmlər doktoru Elman Nəsirovdur.

– Elman müəllim, Prezident 
İlham Əliyevin və Birinci 
vitse-prezident Mehriban xanım 
Əliyevanın bölgələrə, xüsusilə, 
Qarabağa və Şərqi Zəngəzura 
mütəmadi səfərlərinin əsas 
məqəsədini nədə görürsünüz? 

– Prezident İlham Əliyev və 
birinci xanım Mehriban Əliyevanın 
bölgələrə intensiv səfərləri davam 
edir. Bu səfərlərdə əsas məqsəd 
regionların sosial-iqtisadi inkişafı 
dövlət proqramlarının icrası ilə 
yerində tanış olmaqdır. Məlum 
olduğu kimi, həmin proqramlar 
çərçivəsində regionların siması 
kökündən dəyişib. Dövlət baş-
çımızın bu səfərlər çərçivəsində 
iki hədəfi var. Birincisi, cənab 
Prezidentin təşəbbüsü ilə irəli 
sürülən infrastruktur layihələr 
necə icra edilir və perspektivdə 
bundan sonra atılacaq addım-
larla bağlı növbəti təkliflər. Eyni 
zamanda, növbəti səfərlərdə bu 
təşəbbüslərin icra mexanizmi ilə 
yerində tanış olur, hansı səviyyədə 
yerinə yetirildiyi yoxlanılır. 
Məsələyə bu baxımdan yanaşdıq-
da Prezident İlham Əliyev və Birin-
ci vitse-prezident Mehriban xanım 
Əliyevanın Qobustan, İsmayıllı 
və Ağsu rayonlarına səfərləri də 
istisna təşkil etmir. 

Dövlət başçımız sonuncu səfər 
zamanı regionların tərəqqisindən 
söhbət açarkən dedi ki, bu inki-
şafın əsasını qazlaşdırma, içməli 
su xətlərinin çəkilməsi, əhalinin 
elektrik enerjisi ilə etibarlı təmin 
olunması, yol infrastrukturunun 
yenidən qurulması təşkil edir. Bu 
dörd məsələ xüsusi əhəmiyyət 
kəsb edir. Möhtərəm Prezidenti-
miz dağ rayonu olan İsmayıllıda 
qazlaşdırmanın 80 faizi keçdiyini 
yüksək qiymətləndirdi. Bu göstərici 
Ağsu rayonunda isə 100 faizə 
yaxındır. Doğrudan da, böyük 
göstəricidir. Əhalinin elektrik ener-
jisi ilə daimi təminatına gəldikdə 
isə hər iki rayonda 10-dan artıq 
elekrtik yarımstansiyaları tikilib. 
Elektrik enerjisi təminatı 100 faiz 
həll olunub. Onu da qeyd edək 
ki, elektrik enerjisi təminatında ən 
müasir texnoloji nailiyyətlərdən 
istifadə olunur. Eyni zamanda, 
hər iki rayonda 160 çarpayılıq 
xəstəxana, 100-dən artıq məktəb 
tikilib və ya yenidən qurulub. 
Bu göstəricilər özü-özlüyündə 
Azərbaycanın regionlarının 
inkişafının göstəricisidir. Digər 
rayonlarda da oxşar vəziyyətdir. 
Bəzilərində isə daha yüksəkdir. 

Cənab Prezident diqqəti 
kənd rayonlarında zəruri ərzaq 
məhsullarının yetişdirilməsinə, 
ərzaq təhlükəsizliyinin təminatına 

cəlb etdi. Dedi ki, bu məsələ 
daim diqqətdə saxlanılmalıdır. 
Yəni, kənd təsərrüfatı istiqamətli 
rayonlar faktiki olaraq, əhalinin 
ərzaq məhsulları ilə təminatında 
həlledici rola malikdir. Cənab 
Prezident bu kontekstdə vurğuladı 
ki, hazırda ərzaq qıtlığı, ərzaq 
təhlükəsizliyinin təminatı heç 
zaman olmadığı kimi, aktualdır. 
Bu məsələlər həmişə aktual 
olub. Ancaq bugünkü kimi 
narahatlıq doğurmayıb. Rusiya–
Ukrayna müharibəsi bu məsələni 
həddindən artıq aktuallaşdırıb. 
Əvvəl deyirdik ki, ərzaq qıtlığı. 
İndi isə vəziyyət tamam başqadır 

və ərzaq azlığı aktuallaşa, hətta 
Yaxın Şərq və Afrikanın bir çox 
ölkələrində total aclıq ola bilər. 
Kütləvi şəkildə ac vəziyyətdə olan 
insanlar Avropaya – harada ki, 
bu problemlər yoxdur, oraya üz 
tutacaqlar. Bütün bunların nəticə 
etibarı ilə hansı təhlükələrin vəd 
etdiyini proqnozlaşdırmaq bir o 
qədər də çətin deyil. 

Prezident bu məntiqlə ərzaq 
təhlükəsizliyi məsələsinə toxundu 
və qeyd etdi ki, bu, bizim üçün 
də aktualdır. Dövlət başçımız 
dünyada taxılın və digər zəruri 
məhsulların qiymətinin artmaqda 
davam etdiyini diqqətə çatdırdı. 
Azərbaycan da dünyanın bir 
parçası olduğundan qiymət 
artımı ölkəmizdən də təsirsiz 
ötüşmür. Respublikamız dünya 
iqtisadiyyatının tərkib hissəsi 
olduğundan qiymət artımı bizim 
də ölkəyə idxal olunur. Elə 
sahələr var ki, biz özümüzü təmin 
edə bilirik. Məsələn, mal əti ilə 
özümüzü 90 faiz təmin edə bilirik. 
Südlə təminatımız 85, quş əti ilə 
isə 80 faizdir. Əsas hədəfimiz 
yaxın illərdə bu göstəricilərin 100 
faizə çatmasıdır. Bundan ötrü 
potensial var. Kənd təsərrüfatına, 

sahibkarlığa ayrılan subsudiyalar 
eyni məqsədi daşıyır. Ancaq taxıl 
istehsalında məsələ tamamilə 
başqadır. Çünki qlobal aclıq və 
ərzaq qıtlığından danışanda, ilk 
növbədə, diqqəti taxıl məhsulları 
cəlb edir. Dövlət başçımız bu 
məsələdən söhbət açarkən dedi 
ki, bizim bu il taxılla təminatımız 
62 faizdir. Deməli, biz qalan taxılı 
kənardan almalıyıq. Nəzərə 
almaq lazımdır ki, taxılı satan 
ölkələr də ilk növbədə, özlərinin 
ərzaq təhlükəsizliyi təminatını 
düşünürlər. Bizim düşünülmüş 
və ardıcıl siyasətimiz nəticəsində 
artıq bu problem öz həlini tapmaq 
üzrədir.

– Hazırda dünyada yaranmış 
ərzaq qıtlığına və bahalaşmaya 
hansı amillər təsir edir? 

– Mən ərzaq qıtlığı yaradan 
problemin əsas səbəbini Rusiya–
Ukrayna müharibəsində görürəm. 
İstərdim ki, bunu faktlarla sübut 
edim. Bu müharibəni aparan 
dövlətlərdən biri taxıl istehsalına 
görə dünyada birinci, digəri isə 
beşinci yerdədir. Deməli, taxıl 
satışında dünyada “bir”lə “beş”in 
müharibəsidir. Rusiya ildə 32 
milyon ton taxıl ixrac edir. Ukrayna 
isə 18 milyon tondan çox. Bu iki 
ölkənin müharibəsi total aclığa 
gətirib çıxara bilər. Bu kontekstdə 
Azərbaycan Prezidentinin Rusi-
ya ilə reallaşdırdığı siyasət ona 
gətirib çıxarıb ki, Rusiya tərəfi ilə 
əldə olunan razılaşmalar bizi belə 
təhlükələrlə qarşılaşdırmayacaq. 
Rusiyadan bizə sifariş verdiyi-
miz qədər taxıl daxil olur. Bu, o 
deməkdir ki, əhalimizi ciddi qıtlıq 
gözləmir. Ancaq bu, o demək deyil 
ki, biz bu sahəyə diqqət ayır-
mamalıyıq. Ərzaq təhlükəsizliyi 
təminatı prioritet sahədir və bu 
sahəyə getdikcə daha çox diqqət 
yetirilir. Nəzərə almaq lazımdır ki, 
işğaldan azad edilmiş torpaqla-
rımız minalardan təmizləndikcə, 
əkin sahələrimiz də artır. Bu, 
gələcəkdə ərzaq qıtlığının ara-

dan qaldırılmasında mühüm rol 
oynayacaq. Dövlət başçımız da 
müsahibəsində vurğuladı ki, bu 
il Qarabağ və Şərqi Zəngəzurda 
50 min hektar sahədə taxıl əkilib 
və artıq biçin başa çatıb. Düzdür, 
müəyyən obyektiv və subyektiv 
səbəblərdən həmin sahələrdə 
məhsuldarlıq istənilən səviyyədə 
olmadı. Buna baxmayaraq, 
gələcəkdə hədəflərimiz böyükdür. 
Həmin ərazilərdə yeni aqrotexniki 
qaydalar tətbiq olunacaq, meliora-
siya işləri aparılacaq və istədiyimiz 
məhsuldarlıq əldə olunacaq.Yəqin 
ki, növbəti illərdə Qarabağ və 
Şərqi Zəngəzurda 50 min yox, 100 
min hektarda taxıl əkiləcək. Bu da 
ərzaq qıtlığı ilə bağlı problemlərə 
böyük dayaq olacaq. 

Göründüyü kimi, əhalinin zəruri 

ərzaq məhsulları ilə təminatı 
sahəsində qətiyyətli addımlar 
atılır, mühüm tədbirlər həyata 
keçirilir. Ən əsası odur ki, bu gün 
regionlarımızın siması dəyişir, 
müasir tələblərə cavab verən 
müəssisələr yaradılır və yeni iş 
yerləri açılır. Regionların siması-
nın dəyişməsi isə nəticə etibarı ilə 
insanların rifahının yaxşılaşdırıl-
ması deməkdir. Məsələn, Basqal 
qəsəbəsində yeni 179 yerlik otel 
istifadəyə verilib və nəticədə 300 
nəfər işlə təmin olunacaq. Ağsu 
rayonunda Aqroparkın yaradılması 
nəticəsində 200 nəfər işlə təmin 
olunacaq. Belə müasir infrastruk-
turun işə salınması həm də işsizlik 
probleminin aradan qaldırılma-
sında mühüm rol oynayacaq. 
Ümumiyyətlə, işsizlik problemi 
dünyanı narahat edən məsələdir. 
Xüsusilə, koronavirus pandemiya-
sı təhlükəsi dünyanın başı üzərini 
alandan sonra bu məsələ daha da 
aktuallaşdı. 

Azərbaycanda həyata keçirilən 
tədbirlər nəticəsində əhali bir 
o qədər də ciddi problemlərlə 
üzləşmədi. Söz yox, pandemiya 
Azərbaycandan da yan keçmədi. 
Ancaq digər ölkələrdə olduğu kimi, 

ciddi fəsadlarla qarşılaşmadıq. 
Hazırda dövlət başçımız mövcud 
imkan və potensialdan yetərincə 
istifadə edərək işsizlik probleminin 
aradan qaldırılmasında mühüm 
tədbirlərin həyata keçirilməsinə 
nail olur.

– Vətən müharibəsi başa 
çatdıqdan sonra Cənubi Qaf-
qazda yeni reallıqlar yarandı. 
Ermənistanın bu reallıqları 
qəbul etməməkdən başqa çıxış 
yolu varmı? 

– Qələbəmizin yaratdığı 
reallıqlar beynəlxalq aləmdə də 
qəbul edilir. Artıq Ermənistan da bu 
reallıqlarla barışmaq üzrədir. Ayrı 
yolları yoxdur. İndi dərk etməyə 
başlayıblar ki, müharibənin, 
təxribatın, ərazi iddiasının heç 
bir faydası yox imiş. Ermənistan 

xülyalarla yaşayırdı. Düşünürdülər 
ki, Azərbaycan torpaqlarını işğal 
etməklə “böyük Ermənistan” dövləti 
quracaqlar. Ancaq düşünmürdülər 
ki, işğalçılıq siyasəti ilə heç nəyə 
nail ola bilməyəcəklər. Hadisələrin 
gedişi də göstərdi ki, vəziyyət 
getdikcə dəyişir. Hiss etdilər ki, 
nəinki özlərinin, hətta övladları-
nın da vəziyyəti getdikcə pisləşir. 
Əhali acından ölməmək üçün 
Ermənistanı tərk edib başqa 
ölkələrə üz tutur. Azərbaycanda isə 
vəziyyət getdikcə yaxşılaşır. Vətən 
müharibəsində qazandığımız 
tarixi Qələbədən bir həftə sonra 
Qarabağda və Şərqi Zəngəzurda 
genişmiqyaslı yenidənqurma, 
tikinti-bərpa işlərinin əsası qoyuldu. 
Yeni qəsəbələr, kəndlər salınır, 
XXI əsrin ən müasir texnologiyaları 
tətbiq olunur.

İşğaldan azad edilmiş 
ərazilərdə tikilən evlər Avropadakı 
evlərə bənzəyir. Cənab Prezident 
də qeyd edib ki, biz Qarabağı 
cənnətə çevirəcəyik, yaşıl zona 
elan edəcəyik. Bunu dünya 
ictimaiyyəti ilə yanaşı, Ermənistan 
əhalisi də görür. Müharibədən 
iki il keçməsinə baxmayaraq, 
Ermənistan hələ də özünə gələ 

bilmir. Onsuz da iqtisadi cəhətdən 
böhran içərisində çapalayan 
işğalçı ölkədə vəziyyət getdikcə 
pisləşir. Ölkədə yaranmış da-
xili qruplaşmaların hakimiyyət 
davası siyasi böhranı daha da 
dərinləşdirir. 

Son vaxtlar Azərbaycan 
vətəndaşlığını qəbul etmək 
istəyən ermənilər cənab 
Prezidentə müraciət ediblər. Onlar 
da istəyirlər ki, azərbaycanlılarla 
bərabər eyni hüquqa malik ol-
sunlar. Ancaq bəziləri isə yaşa-
dıqları Azərbaycan ərazilərini 
tərk edərkən erməni vandaliz-
mini bir daha nümayiş etdirir, 
evləri, meşələri yandırırlar. Bu, 
ermənilərin faşizm xislətli olma-
sının göstəricisidir. Buna baxma-
yaraq, həmin ərazilərdə müəyyən 

nüfuzlu insanlar bu vandalizmi 
törədən ermənilərə tövsiyə edirlər 
ki, daha bəsdir, əl çəksinlər bu 
vəhşilikdən. Çünki gələcəkdə biz 
qonşu kimi yaşayacağıq. Buna 
baxmayaraq, erməni xisləti yenə 
də özünü göstərir. 

Artıq Ermənistan dövlətinin 
Qarabağda yaşayan ermənilərə 
təsir imkanları tükənib. Digər 
tərəfdən, Qarabağda yaşayan 
ermənilər arasında Azərbaycan 
vətəndaşlığını qəbul etmək 
istəyənlərin sayı getdikcə artır. 
Artıq ermənilərin içərisindən də 
bu vandalizmə qarşı çıxanlar var. 
Düşünürlər ki, bu vəhşiliyin heç bir 
faydası yoxdur. 

– Avqustun əvvəllərində 
erməni təxribatı nəticəsində 
Qarabağda qarşıdurma 
baş verdi. Erməni silahlı 
birləşmələri növbəti dəfə ciddi 
cəzalandırıldı. Bu hadisə ilə 
bağlı sizin də fikirlərinizi bilmək 
maraqlı olardı.

– Prezident İlham Əliyev 
Basqalda Azərbaycan Televizi-
yasına müsahibəsində, xüsusilə, 
müxbirin “Qisas” əməliyyatı ilə 
əlaqədar sualını cavablandırarkən 
postmüharibə dövrünün həllini 

gözləyən məsələlərlə bağlı möv-
qeyini bir daha açıqladı. Dövlət 
başçımız həm ermənilərə, həm 
də onların havadarlarına ciddi 
mesaj verdi. Məlum olduğu kimi, 
avqustun əvvəllərində erməni 
təxribatı nəticəsində Qarabağda 
qarşıdurma baş verdi. Möhtərəm 
Prezidentimiz bu məsələyə 
münasibət bildirərkən dedi ki, 
Ermənistan tərəfi növbəti dəfə 
silahlı təxribata əl atdı. Bu hərbi 
təxribat nəticəsində bir hərbçimiz 
şəhid oldu. Ancaq beynəlxalq 
aləm də şahid oldu ki, şəhidimizin 
qanı yerdə qalmadı və bu erməni 
silahlı birləşmələrinə baha başa 
gəldi. Azərbaycan Ordusu dərhal 
“Qisas” əməliyyatı keçirərək qarşı 
tərəfə, demək olar ki, divan tutdu. 
Bir neçə saat ərzində davam 
edən “Qisas” əməliyyatı, əslində, 
təxribatçılara ciddi cəza tədbiri 
idi. Ermənistan bundan ibrət 
götürməlidir. Vətən müharibəsində 
təkcə Ermənistan yox, bütün 
dünya Azərbaycan Ordusunun 
gücünü, hərbi taktikasını gördü. 
Ermənistanın yeganə çıxış yolu 
sülh müqaviləsini imzalamaqdır. 
“Qisas” əməliyyatı bu ölkə üçün 
ciddi mesajdır. İşğalçı ölkə bir 
daha şahid oldu ki, “dəmir yum-
ruq” yerindədir. 

Cənab Prezident dedi ki, 
dəfələrlə Ermənistana xəbərdarlıq 
etmişdik ki, odla oynamasınlar, 
özlərini yaxşı aparsınlar, yeni 
reallıqları qəbul etsinlər və hərbi 
təxribatlara əl atmasınlar. Əfsuslar 
olsun ki, bu dəfə də onlara dərs 
verməli olduq. Budəfəki dərs 
onların yaddaşında uzun müddət 
qalacaq. “Qisas” əməliyyatı təkcə 
şəhidimizin qisasının alınma-
sı məqsədi daşımırdı. Digər 
məqsədlər, vəzifələr Ali Baş 
Komandan tərəfindən qarşıya 
qoyulmuşdu və bütün vəzifələr 
uğurla icra edildi.

Ermənistan güman edirdi ki, 
növbəti hərbi təxribatla, guya, 
nəyəsə nail olacaq. Bu xülyadır. 
“Qisas” əməliyatı onların arzu-
sunu bu dəfə də ürəklərində 
qoydu. Bu əməliyyatın çox təsirli, 
ancaq qısamüddətli olması onu 
göstərir ki, yenilməz ordumuzun 
gücü yerindədir. Buna baxmaya-
raq, biz yeni müharibə istəmirik. 
Dövlət başçısı bir daha bildirdi 
ki, biz istədiyimizə nail olmuşuq. 
Biz istəyirik ki, erməni silahlı 
birləşmələri Qarabağı birdəfəlik 
tərk etsinlər. Bu, Ermənistanın 
öhdəliyidir və 10 noyabr 2020-ci 
ildə Ermənistan tərəfindən imza-
lanmış kapitulyasiya aktında təsbit 
edilib. Biz buna nail olacağıq və 
nail oluruq.

Müsahibəni qələmə aldı:  
Əliqismət BƏDƏLOV,  

“Xalq qəzeti”

Azərbaycan qüdrətli 
dövlətə çevrilir

İqtisadi yüksəlişin təcəssümü

Azərbaycan dünya miqyasında sabit 
və davamlı iqtisadiyyatı, eləcə də böyük 
maliyyə resursları olan, mühüm geosi-
yasi və geoiqtisadi mövqe tutan, qlobal 
enerji təhlükəsizliyinin təminatında stra-
teji rol oynayan dövlətə çevrilib. 

Azərbaycan hazırda beynəlxalq və 
regional əməkdaşlığa sanballı töhfələr 
verir, ölkəmizin təşəbbüsü və iştirakı 
ilə qlobal layihələr uğurla reallaşdı-
rılır. Artan iqtisadi güc və beynəlxalq 
nüfuz Azərbaycana Cənubi Qafqazın 
və ətraf regionların iqtisadiyyatlarının 
mənzərəsini dəyişdirməyə qadir olan 
iri layihələrin təşəbbüskarı kimi çıxış 
etmək imkanı yaradır. Bu layihələrin 
uğurla həyata keçirilməsi isə ölkəmizin 
regionda proseslərin inkişaf vektorunu 
müəyyənləşdirən və dünya iqtisadiyya-
tında söz sahibi olan “qlobal oyunçu” 
statusunu təmin edir. 

Azərbaycan dövləti hazırda post-
pandemiya və postkonflikt dövründə 
keyfiyyətcə yeni olan və 2022‒2030-
cu illəri əhatə edən strateji inkişaf 
mərhələsinə daxil olur. Bu strateji dövrdə 
yeni nəsil struktur və institusional islahat-
lar vasitəsi ilə iqtisadi artımın müasir və 
davamlı mənbələri hərəkətə gətirilir, milli 
iqtisadiyyatın innovasiya yönümü daha 
da gücləndirilir, ölkə iqtisadiyyatının qlo-
bal dəyər zəncirinə səmərəli inteqrasiya 
yolu ilə Azərbaycan dövləti öz qüdrətini 
daha da artırır.

Son 19 ildə ölkə iqtisadiyyatında 
makroiqtisadi sabitlik təmin edilib, sosial 
rifahı dəstəkləyən iqtisadi artıma nail 
olunub. Ölkədə möhkəm siyasi-ictimai 
sabitlik və təhlükəsizlik, uzaqgörən 
daxili və xarici siyasət qarşıya qoyulmuş 
mürəkkəb sosial-iqtisadi məqsədlərin, 

habelə ölkənin ərazi bütövlüyünün bərpa 
edilməsində həlledici rol oynayıb. 

Milli iqtisadiyyatın aparıcı sahələrində 
müasir texnologiyaların geniş tətbiqi 
və keyfiyyətli insan kapitalının cəlbi 
nəticəsində məhsuldarlıq xeyli artıb, 
iqtisadiyyat sürətlə şaxələnib və daxili 
istehsal qlobal dəyər zəncirinə səmərəli 
inteqrasiya edib. 

Bütün bunlar statistik göstəricilərdə 
də öz aydın ifadəsini tapıb. Belə ki, son 
19 ildə həyata keçirilən köklü institu-
sional islahatlar nəticəsində milli iqti-
sadiyyatın strukturu dəyişib, qeyri-neft 
sektorunun payı xeyli yüksəlib, nəticədə 
2012‒2021-ci illərdə qeyri-neft sektoru 
ÜDM-i hər il orta hesabla 3,5 faiz arta-
raq, 2011-ci ildəki 25,4 milyard manat-
dan 2021-ci ildə 57,8 milyard manata, 
qeyri-neft-qaz sektorunun payı 2011-ci 
ildəki 48,8 faizdən 2021-ci ildə 62,2 faizə 
çatıb. Bu dövrdə iqtisadi artımın sahəvi 
hərəkətverici qüvvəsi olan qeyri-neft 
sənayesi 2,3 dəfə, kənd təsərrüfatı 1,5 
dəfə, informasiya və rabitə sahəsi isə 
2,4 dəfə böyüyüb. 

Aparılan məqsədyönlü siyasət 
nəticəsində ÜDM-də özəl sektorun 
xüsusi çəkisi 2019-cu ildə 85 faiz olub. 
Pandemiya səbəbindən 2020-ci ildə bu 
göstərici 80,8 faizə ensə də, artıq ötən il 
83 faizi ötüb. 

Bu gün ölkə iqtisadiyyatının 
şaxələndirilməsi və qeyri-neft ixracının 
gücləndirilməsi hesabına davamlı və 
yüksək iqtisadi artımın təmin olunması 
qarşıya mühüm vəzifə kimi qoyulub. Bu 
məqsədin reallaşması üçün daha sağ-
lam və rəqabətli biznes mühitinin yaradıl-
masına, sahibkarlığın inkişafına dövlətin 
geniş dəstək verməsi kimi amillər önə 

çəkilib. Nəticədə ölkə iqtisadiyyatının hər 
il orta hesabla 3‒4 faiz, qeyri-neft sek-
toru ÜDM-in isə illik orta hesabla 5 faiz 
artacağı, özəl sektorun iqtisadiyyatda 
payının 88 faizə çatdırılacağı proqnoz-
laşdırılıb. 

Aqrar sektor və sənaye sahələrində 
müasir texnologiyaların tətbiqi ilə 
məhsuldarlıq artacaq, həmçinin yeni iş 
yerləri yaradılacaq. Dövlətin stimullaşdı-
rıcı dəstəyi ilə bu sahələrin qlobal dəyər 
zəncirinə dayanıqlı inteqrasiyası təmin 
olunacaq. Dövlət aqrar sektor, sənaye və 
xidmət sahələrinin inkişafını dəstəkləyən 
infrastrukturun yaradılmasında fəal 
iştirak edəcək, müxtəlif sənaye parkları 
və məhəllələri, turizm və rekreasiya 
zonaları yaradılacaq, istehsal olunan 
məhsul və xidmətlərin xarici bazarla-
ra ixracı stimullaşdırılacaq. Nəticədə, 
2022‒2026-cı illərdə kənd təsərrüfatı hər 
il orta hesabla 4 faiz artacaq. Nəqliyyat 
sektorunda orta illik artım tempi 5 faizi 
üstələyəcək. Ölkənin tranzit yükdaşıma-
lardan əldə etdiyi gəlir 2019-cu ildəki 227 
milyon manatdan 2 dəfəyədək artaraq, 
450 milyon manata çatacaq.

Burada onu da qeyd edək ki, 
Azərbaycanda son illər ərzində aq-
rar sahənin inkişafı ilə bağlı həyata 
keçirilən sistemli tədbirlər də ölkəmizin 
ərzaq məhsulları üzrə özünütəminetmə 
səviyyəsini yüksəldib, ixrac poten-
sialını genişləndirib. Bu məsələ də 
kənd təsərrüfatı məhsullarının ixracı 
üzrə prosedurların sadələşdirilməsi, 
ixracyönümlü aqrar istehsal mallarına 
gömrük və vergi güzəştlərinin tətbiqinin 
sadələşdirilməsi də mühüm rol oynayıb. 

Prezident İlham Əliyevin avqustun 
12-də Ağsu rayonunda “Ağsu Aqropark” 
Qapalı Səhmdar Cəmiyyətinin fəaliyyəti 
ilə tanışlığı da dövlətimizin başçısının 
bu sahənin inkişafına mühüm önəm 
verdiyini göstərir. Vergi güzəştləri, 
subsidiya və güzəştli kreditlərin 
verilməsi, lizinq əsasında ayrılan 
texnika və avadanlıqlar sayəsində 
qısa müddətdə aqrar sektorda yüksək 
nəticələr əldə edilməsi də məhz bu 
diqqətin nəticəsidir.

Yeri gəlmişkən, son illərdə milli 
iqtisadiyyatımızın dayanıqlı inkişafı-
nın təmin olunması məqsədilə həyata 
keçirilən tədbirlər çərçivəsində elmi 
yanaşma, qabaqcıl texnologiya və 
təcrübənin tətbiqi ilə yaradılan aqro-
parklar ölkəmizdə ərzaq təhlükəsizliyinin 
möhkəmlənməsinə, idxaldan asılılı-
ğın azaldılmasına, regionların tarazlı 
inkişafının və əhalinin məşğulluq 
səviyyəsinin yüksəldilməsinə, həmçinin 
emal sənayesinin yerli xammalla 
təminatının yaxşılaşdırılmasına mühüm 
töhfələr verir. Aqroparkların yaradılma-
sı aqrar sahədə qeyri-neft sektorunun 
inkişafını sürətləndirməklə bərabər, 
ixracyönümlü məhsulların sayının art-
masında və ölkənin ixrac potensialının 
güclənməsində əhəmiyyətli rol oynayır.

Respublikamızın 32 rayonu üzrə 
239,3 min hektar ərazidə ümumi layihə 
dəyəri 2,4 milyard manat olan 51 
aqropark və iri fermer təsərrüfatı ya-
radılıb. Bunlardan 34-ü bitkiçilik, 14-ü 
bitkiçilik və heyvandarlıq, 1-i heyvan-
darlıq fəaliyyəti, 2-si isə çeşidləmə-
qablaşdırma, emal və logistika sahələri 
üzrə ixtisaslaşıb.

İndiyədək aqroparklara 1,3 milyard 
manat özəl investisiya qoyulub. Bununla 
yanaşı, dövlət tərəfindən aqroparklara 
müvafiq dəstək tədbirləri görülüb. Belə 
ki, investisiya təşviqi sənədi almış 27 
aqroparkdan 26-sına texnika, texnoloji 
avadanlıqlar və qurğuların idxalına görə 
43,7 milyon manat dəyərində güzəşt 
tətbiq olunub, 25 aqroparkın yaradılma-
sı və ya fəaliyyətinin genişləndirilməsi 
üçün 184,2 milyon manat güzəştli kredit 
verilib. 

Aqroparklar ötən müddətdə 
məşğulluq səviyyəsinin artırılmasında 
da mühüm rol oynayıb. Hazırda aqro-
parklarda ümumilikdə 4491 işçi daimi, 
6303 işçi isə mövsümi işlə təmin olunub. 
Gələcəkdə əlavə 4672 iş yerinin yaradıl-
ması nəzərdə tutulub.

Hazırda ölkəmizin böyük uğur 
salnaməsi olan işğaldan azad edilən 
torpaqların sosial-iqtisadi sistemə 
səmərəli reinteqrasiyası təmin edilir. 

Bu strateji məqsədin həyata keçirilməsi 
üçün düşməndən təmizlənən ərazilərdə 
mərhələli şəkildə, prioritetləşdirilməklə, 
səmərəlilik şərtləri nəzərə alınmaqla və 
müasir təcrübəyə əsaslanmaqla bərpa-
quruculuq işlərinin həyata keçirilməsi, 
rəqəmsal texnologiyaların geniş tətbiqi 
ilə müasir sosial və biznes infrast-
rukturunun yaradılması, bu əsasda 
Azərbaycan vətəndaşının dayanıqlı 
məskunlaşmasının təmin edilməsi uğurla 
gerçəklədirilir. 

İşğaldan azad edilən ərazilərin 
mövcud iqtisadi potensialından xalqımı-
zın rifahı naminə tam istifadə olunması, 
xüsusilə Zəngəzur dəhlizi üzərindən 
reallaşdırılacaq regional nəqliyyat-
kommunikasiya layihələri davamlı 
inkişaf üçün geniş imkanlar yaradır. Bu 
gün Qarabağ və Şərqi Zəngəzur iqti-
sadi rayonlarında genişmiqyaslı bərpa-
quruculuq tədbirləri bu sahədə qarşıya 
qoyulan vəzifələrin yüksək səviyyədə 
həyata keçiriləcəyindən xəbər verir. 
Məhz uzunmüddətli dövrə hesablanan 
strateji baxışın, zəruri resursların və 
texnoloji həllərin mövcud olması bunun 
təminatı kimi çıxış edir.

Azərbaycan dövlətinin daha da 
güclənməsi və yüksək rifah cəmiyyətinin 

sürətlə inkişafı bu hökumət qarşısında 
duran prioritet istiqamətdir. Bunun üçün 
yeni hazırlanan və mükəmməlliyi ilə 
diqqət çəkən ölkənin sosial-iqtisadi inki-
şaf modeli mühüm önəm daşıyır. 

Bu model ölkədə ictimai-siyasi sa-
bitliyi daha da gücləndirməklə dayanıqlı 
iqtisadi artım, yüksələn sosial rifah və 
davamlı sabitlik üçün zəmin yaradıb. 
İqtisadiyyatda neft gəlirlərindən sosial-
iqtisadi məqsədlərə səmərəli istifadə 
etməklə gələcək inkişaf üçün şaxələnmə 
və ixrac potensialı yaradılıb. Şübhəsiz ki, 
belə bir yüksək nəticənin əldə olunma-
sında dövlətin səmərəli idarəetməsi 
həlledici rol oynayıb. 

Növbəti strateji dövrdə “Qüdrətli 
dövlət və yüksək rifah cəmiyyəti”nə 
çevrilmək üçün mövcud sosial-iqtisa-
di modelin məzmun və strukturunun 
əhəmiyyətli dərəcədə yenilənməsi 
nəzərdə tutulub. Bununla əlaqədar qəbul 
edilən “Azərbaycan 2030: sosial-iqtisadi 
inkişafa dair Milli Prioritetlər”in müasir 
inkişaf ideologiyasına əsaslanan yeni 
sosial-iqtisadi artım modelinin bazasın-
da həyata keçiriləcəyi qarşıya mühüm 
vəzifə kimi qoyulub.

“Xalq qəzeti”

Ümummilli lider Heydər Əliyevin istər sovet dönəmində, istərsə də 
müstəqilliyimizin ilk illərindəki müdrik siyasəti, eləcə də dövlətimizin 
başçısı İlham Əliyevin 19 illik gərgin səmərəli fəaliyyəti sayəsində 
Azərbaycanda uğurla həyata keçirilən sosial-iqtisadi islahatlar milli iq-
tisadiyyatın davamlı inkişafını və müasirləşməsini, yeni sosial-iqtisadi 
infrastruktur quruculuğu proseslərinin sürətlənməsini təmin edib. 


